
No gh'en fra mi e i vexin odii funesti,

Semmo d'accordio, comme tanti fræ;

Nè i mæ sûggetti me son mai molesti;

Noî semmo unii, comme i figgiêu cö poæ;

Tanto ô mæ giogo ô pâ soave a questi,

Che no çercan, nè vêuan ciù libertæ:

Nè pù a quelli un tributo ô gh'è de peiso

Che con mille attenzioîn da mi ô gh'è reiso.



112

Ma ben son molestiscimi a-e tribù

Pacifiche, che Aïti in lê a rinsæra,

I Caraibi, che vegnan de lazzù

Da-e isoe do Levante in questa tæra;

E di nostri ciù ardii, ciù forti e ciù

Assuefæti a-i strapassi, a-i arme e ä guæra

Sbarcan a l'improvviso e a mille a mille

A spiaggia innondan, e campagne e e ville.

Quando i nemixi, da-i quæ son invasi

I nostri paixi, en troppo numerosi,

De no poeîghela i nostri allôa persuasi

Scappan a-i monti, o stan ne-i boschi ascosi;

Allôa destrûan cabanne, lascian rasi

De ciante i proeî quelli ladroîn furiosi,

E portan via quanta ne pêuan trovâ

Roba in te case, oppù canoe pe-ô mâ.

Ma se in vece emmo tempo a unîse tanti

Da fâ fronte con pari o ciù vantaggio

A quelli ferociscimi briganti,

Allôa gh'andemmo incontro con coraggio,

E i combattemmo intrepidi e costanti

O pe-a spiaggia o pe-i campi o pe-ô villaggio,

Finchè i sforzemmo ä fin battûi scornûi

A tornâsene donde son vegnûi.

